
 

Haitian Creole 

 

Pou Piblikasyon Imedya: 10 janvye 2014 

GOUVÈNÈ CUOMO VOTE LWA POU RANFÒSE SIVEYANS SOU VANDÈ BÈT DOMESTIK NAN ETA NEW YORK 

 

Gouvènè Andrew M. Cuomo te vote jodi a lwa ki pou ede pwoteje sante ak sekirite chen ak chat nan 

tout Eta New York grasa otorizasyon li bay minisipalite lokal pou yo adopte lwa pi sevè pou reglemante 

vandè bèt domestik. 

 

“Lwa ki anonse jodi a se yon viktwa pou moun ak kominote sa yo atravè eta a ki goumen pou sante ak 

sekirite zannimo ki nan men vandè bèt domestik,” te deklare Gouvènè Cuomo. “Pandan lwa eta ki 

egziste a pral kenbe, lwa jodi a pral pote sipò pou pakèt minisipalite lokal ki vle garanti mizanplas 

pwoteksyon pi dyanm pou pwoteje zannimo yo nan kominote yo.”  

 

Nouvo lwa a otorize gouvenman minisipal adopte lwa pi sevè pase sa ki egziste pou kounye a onivo eta a 

grasa anilasyon dwa preyanmsyon aktyèl la sou minisipalite pou yo ka adopte pwòp lwa pa yo pou 

reglemante oubyen bay vandè bèt domestic yo pèmi. Tou nouvo òdonans lokal dwe strik menm jan 

omwen ak lwa eta a epi pa dwe abouti nan entèdiksyon vant chen ak chat ki grandi nan sekirite ak bon 

kondisyon sante. 

 

Depatman Agrikilti ak Mache Eta New York pral kontinye ranfòse lwa eta yo ki egziste deja nan sa ki gen 

pou wè ak swen vandè bèt yo ap bay zannimo yo. Dapre lwa sa, si yon minisipalite chwazi pou l adopte 

yon lwa lokal pi sevè, aplikasyon nouvo lwa a pral sou sèl responsablite minisipalite a.  

 

Senatè Mark J. Grisanti te di konsa, “Mwen kontan anpil pwojè lwa mwen an vin lwa epi mwen remèsye 

Gouvènè Cuomo pou bourad li bay nouvo lwa sa yo pou yo egziste. Mwen vle remèsye tou tout defansè 

dwa zannimo ak tout lòt moun ki te rele oubyen voye imel oubyen pataje enfòmasyon ak mwen sou ki 

jan pou pi byen reglemante elvè zannimo ak pwopriyetè magazen bèt domestik. Esperyans ak espètiz yo 

to ede nou ekri lwa sa. M espere kontinye travay pou New York ka vinn youn nan meyè eta nan peyi a 

nan zafè idantifye ak goumen kont move tretman sou zannimo.” 

 

Manm Asanble Linda B. Rosenthal te di konsa, “Jodi a reprezante yon moman enpòtan pou pwoteksyon 

zannimo nan Eta New York paske pwojè lwa A.740-A mwen an, yo rele tou ‘pwojè lwa faktori tichen,’ 

vinn yon lwa. Ak nouvo otorite sa nan men yo, minisipalite nan Buffalo rive nan Vil New York, North 

Country rive Long Island pral kapab vote nouvo lwa sevè pou elimine faktori tichen ak move elvè ki mete 

pwofi anvan sante ak sekirite zannimo yo. Yo pral tou kapab anpeche sitiyasyon tankou sa ki rive lotre 

jou nan Sprakers, NY, kote apeprè 100 chen te rete deyò pandan plizyè jou ap jele jis yo mouri nan 

kondisyon tan tankou sa ki gen nan pòl nò. Se yon viktwa pou zannimo, ak pou tout moun ki renmen yo 

eki te goumen anpil pandan lontan pou wè pwojè lwa sa resi vin yon lwa. Mwen pa ka remèsye Gouvènè 

a ase dèske li te kanpe pou zannimo san defans yo nan Eta New York.” 

 

Matt Bershadker, Prezidan ak Direktè Egzekitif ASPCA, te di konsa, “Sektè faktori tichen an te vle kenbe 

lwa eta a menm jan paske li te pèmèt yo fè maksimòm pwofi ak yon ti kras obligasyon pou rann kont. 

Men ak nouvo lwa sa, nou pral kapab kenbe yon je sou operasyon sa yo, stope pratik inimen epi reyisi 

sove anpil vi. Pou Nouyòkè ak moun ki renmen bèt – ak pou bèt yo yomenm – se yon kokenn viktwa 

enpòtan, epi nou remèsye Gouvènè Cuomo pou lidèchip li nan vote lwa sa pou pwoteje zannimo nan 

New York.” 

